Avgerð frá Skatta- og avgjaldskærunevndini

Avgerð tikin: 17.11.2004

Mál nr.: 04-02-21-9 

Lóg: Kng. um innlatingarfreistir av sjálvuppgávu § 4

Skattalógin § 103, § 105

Skattgjaldari fekk ikki longt freistina fyri innlatan av sjálvuppgávu og roknskapi, tí hann hevði biðið um útsetilsi, eftir at innlatingarfreistin var farin

Samandráttur:

Kært varð um, at Toll- og Skattstovan ikki vildi leingja freistina at lata inn sjálvuppgávu og roknskap fyri 2003. Skatta- og avgjaldskærunevndin staðfesti avgerðina hjá Toll- og Skattstovuni og vísti eins og Toll- og Skattstovan á, at umsóknin um at fáa innlatingarfreistina útsetta, varð innlatin eftir at innlatingarfreistin var farin.

Avgerð

Tann 15. mars 2004 móttók Toll- og Skattstovan sjálvuppgávu fyri 2003 frá kæraranum.

Við skrivi frá 26. spríl 2004 gjørdi Toll- og Skattstovan vart við, at tilhoyrandi roknskapur og fíggjarstøða fyri virkið hjá kæraranum ikki vóru móttikin saman við sjálvuppgávuni. Víst varð til § 103 í skattalógini, og at fylgjan av ikki at lata inn roknskap og fíggjarstøðu er, at sjálvuppgávan verður mett ógild. Heitt verður tí á hann um at lata roknskap og fíggjarstøðu inn skjótast gjørligt, so sjálvuppgávan kann verða skrásett. Mint verður samstundis á, at sambært kunngerðini um innlatingarfreistir, hevur kærarin freist til 1. juli 2004 at lata inn sjálvuppgávu við roknskapi.

5. juli 2004 sendir kærarin skriv til Toll- og Skattstovuna og biður um at fáa innlatingarfreistina útsetta til 15. august. Eingin grundgeving var fyri umsóknini. 

Í skrivi dagfest 8. juli 2004 sigur Toll- og Skattstovan, at avgerðin verður ikki gingin á møti, tí umsóknin var ov seint innlatin. Toll- og Skattstovan vísti samstundis til § 24 í lóg um Toll- og skattafyrisiting, og at avgerðin kann kærast til Skatta- og avgjaldskærunevndina.

Kæran

21. juli 2004 móttekur Kærustovnurin kæru frá kæruumboði kærarans.

Í kæruni verður greitt frá, at kærarin er eldri, sjúkur maður, sum liggur á hospitali ein stóran part av árinum, men sum tó hevur viljan til at liva og pjøklast við hondverki sínum í kjallaranum. Hann vísir á, at tað er ósømiligt at fara so harðliga við kæraranum, bara tí hann gloymdi at grundgeva fyri umbønini um longda innlatingarfreist. Víst verður eisini á, at virksemið síðstu tíðina ikki hevur verið tað stóra – allarhelst er bert talan um 3.000 kr. í innkomnum peningi, meðan útreiðslurnar hava verið munandi størri, t.v.s. allarhelst er talan um skattligt hall.

Umboðið sigur, at hann nokk skal fáa hesi viðurskifti sett upp í ein roknskap og latið skjølini inn.

Toll- og Skattstovan

Toll- og Skattstovan greiðir frá, at innlatingarfreistin hjá kæraranum fyri 2003 var 1. juli í álíkningarárinum. Toll- og Skattstovan móttók 15. mars 2004 bert kopi av forsíðuni av sjálvuppgávuni, baksíðan var ikki innsend, og inntøkan av egnum virki var ikki uppgivin. Tá Toll- og Skattstovan úr mvg-skránni sá, at kærarin í 2003 hevði havt mvg-skylduga sølu, varð heitt á hann um at senda inn sjálvuppgávu við roknskapi.

Tá Toll- og Skattstovan 6. juli 2004 móttók umsókn um at útseta innlatingarfreistina, var freistin at søkja um útsetilsi longu farin, og tá eingin grundgeving var í umsóknini, varð umsóknin ikki gingin á møti. Toll- og Skattstovan vísir á § 3 í kunngerð nr. 92 frá 19. november 1999 og sigur, at hóast skattgjaldarin hevði eina grund fyri at fáa longt innlatingarfreistina, so er útsetilsi altíð treytað av, at tað verður søkt um útsetilsi, áðrenn vanliga innlatingarfeistin er farin.

Í skrivi dagfest 3. september 2004 verður viðmerkt, at sjálvuppgáva við roknskapi framvegis ikki er innsend.

Avgerð frá Skatta- og avgjaldskærunevndini

Av skattalógini § 103, stk. 3 framgongur, at sjálvuppgávan hjá persónum vanliga skal vera innlatin í seinasta lagi 15. mars árið eftir inntøkuárið. Í § 105, stk. 1 er tó ásett, at landsstýrismaðurin í skattamálum í samráð við Toll- og Skattaráðið kann gera reglur um, at persónar, feløg og onnur, sum hava roknskaparskyldu, kunnu fáa freistina at lata inn sjálvuppgávu longda. Tó ongantíð út um 15. august í álíkningarárinum.

Við kunngerð nr. 92 frá 19. november 1999 hevur landsstýrismaðurin í § 1 ásett innlatingarfreistir fyri persónar, eftir nær hesir hava føðingardag. Fyri kæraran er innlatingarfreistin fyri sjálvuppgávuna fyri 2003 sambært § 1 1. juli 2004.

Í § 3 í kunngerðini hevur landsstýrismaðurin givið økisskrivstovunum hjá Toll- og Skattstovuni heimild til, tá ið serligar grundir eru til tess, at leingja freistirnar sambært § 1, tó ikki út um 15. august í álíkningarárinum.

Men í § 4 er eisini ásett, at treytin fyri, at freistin kann verða longd, er, at skrivlig umsókn verður send økisskrivstovunum, áðrenn freistin er úti, og at sjálvuppgávur, roknskapir og ognaruppgerðir fyri eldri ár eru innkomin til líkningarvaldið.

Innlatingarfreistin hjá kæraranum er sum nevnt 1. juli 2004, men umsóknin um útsetilsi kom ikki inn fyrr enn 6. juli 2004, t.v.s. eftir at vanliga innlatingarfreistin var farin. Sambært § 4 hevur  økisskrivstovan tá ikki heimild at geva útsetilsi.

Tí avgjørdi Skatta- og avgjaldskærunevndin at staðfesta avgerðina hjá Toll- og Skattstovuni.
